
PERSONAR

Yeshua Ha-Notsri, ein profet frå Galilea.

Læresveinane hans, også kalla Dei tolv:
Shimon Keifa (Peter)
Yohanan (Johannes)
Yakov (Jakob)
Mattai (Levi)
Nathanael
Andreas
Filip Bartolomai (Bartolomeus)
Toma (Tomas)
Yakov (Jakob, son av Alfeus)
Taddai (Taddeus)
Shimon Ha-Kanai (Simon Selotes)
Yehuda Ish-Kirjot (Judas Iskariot)

Kvinnene rundt Yeshua:
Mirjam Ha-Magdalit (Maria Magdalena)
Mirjam, mor til Yeshua
Shlomit (Salome)

Øvstepresten, Kaifas
Den romerske prefekten Pontius Pilatus
Dina, tenestejente hos øvstepresten
Ein rådsherre
Shimon frå Kyrene

1. folkemengd: Dei som hyller Yeshua ved inntoget, småkårsfolk frå Betania og Betfage.

2. folkemengd: Dei som spottar Yeshua, betrestilte kvinner frå Øvrebyen, «Jerusalems døtrer», saddukearar, prestar, romerske soldatar, tempelvakter.


PROLOG

Ein open speleplass. Det er heilt mørkt, etter at publikum er kome på plass, og heilt stille. Lys kjem sakte opp. Einaste dekorasjonselementet kjem til syne lengst framme: Ei berghole, den tomme grava. På den venstre sida lengst bak ser ein dessutan ein høg stolpe som står fast, det er krosspålen, som skal brukast ved krossfestinga. Fuglesong. Ved sida av inngangen til grava ei stor, rund steinhelle, omlag to meter i diameter. Mirjam Ha-Magdalit, ei ung kvinne, kjem inn bakanfrå, saman med ein svært ung mann, Yohanan, i stor hast. Han skundar seg forbi henne, og ser det som ho alt har sett: At steinen er velta frå og at grava er open. Yohanan spring fram til gravopningen, bråstansar.

MIRJAM

Syng.

Der ser du!

YOHANAN

Syng.

Eg ser.

MIRJAM

Steinen er velta frå.

YOHANAN

Har du vore der inne?

MIRJAM

Gå inn du!

Musikk medan Yohanan går inn i gravopningen, er berre så vidt inne i opningen og kjem straks ut igjen.

YOHANAN

Han er ikkje der!

Mirjam snur seg bort og dekker andletet.

YOHANAN

Berre linkleda ligg der inne.

MIRJAM

Kven har teke han bort?

Shimon Keifa, ein mann i trettiåra, kjem springande bakanfrå.

YOHANAN OG MIRJAM

Dei har teke Meisteren bort.

Shimon Keifa går raskt inn i grava og ser inn.

SHIMON KEIFA

Berre linkleda ligg att etter han.

Hovudplagget er lagt bort for seg.

Yohanan går inn i grava på nytt. Han kjem ut med linkleda i den eine handa og hovudkledet i den andre. Han held dei fram for Mirjam, som ryggar tilbake. Så strekker ho handa ut og rører ved linkledet. Shimon Keifa tek linkledet, eit stort klede, dei rullar det ut i heile lengda, og legg det forsiktig saman. Medan han gjer dette, kjem dei andre kvinnene som er ved grava denne morgonen, Mirjam, mor til Yeshua, og Shlomit.

MIRJAM

Kven kan trøyste oss no?

Kven kan glede oss no?

Kven kan lære oss vegen?

Kven kan fylle oss no med ein kjærleik så stor

at vårt liv blir tyngre enn døden?

YOHANAN, SHIMON, MIRJAM OG DEI ANDRE KVINNENE

Så vårt liv blir tyngre enn døden?

YOHANAN

Kleda vitnar om han.

Kvifor måtte han døy?

Kvifor måtte vi sjå han i døden?

SHIMON KEIFA

Vi gjekk med han så langt

vi har gått på hans veg

men no er vi som barn,

forlatne i verda.

Mest forlaten er du,

– du som var mor!

Peikar på mor hans.

DEI ANDRE

Du som var mor hans!

Du ber på den djupaste sorga.

YOHANAN

Sjølv visste han godt

kor farleg det var

at han gjekk til Jerusalem.

DEI ANDRE

Opp til Jerusalem!

SHIMON KEIFA

Ofte løynde han seg,

han fór bort over sjøen,

ofte fór han sin veg

mot dei audaste fjell.

Men no gjekk han i trass

mot fiendens by.

YOHANAN

Da vi henta eselfolen til han

og han steig opp på den,

reid han like inn i døden.

SHIMON KEIFA

Tale.

Vi kom til Betfage frå Betania, den landsbyen vi skulle bu i denne påskehøgtida. Det var den første dagen i veka, og han sa: Gå inn i landsbyen, der vil de finne ein eselfole, som ingen enno har ride på. Når dei spør kva de skal med den, skal de svara: – Herren treng om han!

YOHANAN

Vi gjekk og henta eselfolen, og han sette seg opp på den. Ein heil flokk samla seg kring han, da han reid over Oljeberget og kunne sjå mot Jerusalem.

YOHANAN OG SHIMON KEIFA

Syng.

Alt han har sagt til oss

har brent seg inn i oss,

men kva han ville oss

forstod vi ikkje.

SHIMON KEIFA

Han stod på stranda ved Genesaret

ein solrik morgon. Han ropa: Kom!

så skal eg gjera dykk

til menneskefiskarar!

YOHANAN

Vi dreiv og bøtte ei not på land.

Han ropa: Kom! De skal bli med meg!

Vi gjekk frå alt for å følgje han.

MIRJAM HA-MAGDALIT

Går fram frå dei andre og syng.

EG VAR KVAR MANNS KVINNE


Eg var kvar manns kvinne!

Eg baud meg fram.

Men i mi skam

bar eg ein løyndom langt her inne.

Eg drøymde om at einkvan skulle sjå meg,

at einkvan skulle koma og forstå meg,

ein som ville lite på meg,

og aldri gjekk ifrå meg.

Ein kveld eg sat ved brønnen kom han til meg,

han tala stilt,

men det var meg han såg,

eg spurde han:

Kva er det du vil meg?

At du ser meg, sa han,

slik eg no ser deg.

Frå den dagen har eg elska han!

Frå den dagen har eg elska han.



SHIMON KEIFA

Minnest situasjonen, syng.

Eg sa: Du talar til ei kvinne, meister!

Som ikkje har det beste ord.

Han sa: Eg har no tilgitt alle hennar synder

fordi ho syner meg kjærleik.

MIRJAM

Ropar.

Men kvifor skjedde det?

Vi sa jo alle til han:

Gå ikkje opp til Jerusalem!

YOHANAN

Minnest situasjonen.

Det er farleg der, meister! Det kan bli gateslagsmål, arrestasjonar. Barrabas, den djervaste av selotane, skal vera sett i berga utanfor byen. Den romerske prefekten, Pontius Pilatus er komen til Jerusalem frå Cæsarea. Tre hundre tusen menneske kjem til byen i høgtida. Eit lite ord for mykje, og det blir oppstand!

MIRJAM

Men han ville ikkje høyre…

Kormedlemmer kjem inn gjennom dørene, og samlar seg ved inngangen. Dei har store sjal og palmegreiner i hendene. Pauker. Dei syng.

KORET

Ein dag skal heile verda bli skapt på ny!

Guds son skal koma ridande mot Davids by!

Ein dag skal heile verda bli skapt på ny!

Guds son skal kome ridande mot Davids by!

Velsigna vere han, som kjem i Herrens namn

Velsigna vere han som kjem i Herrens namn!

Lågare, og repetert fleire gonger.

Velsigna vere han som kjem i Herrens namn…

